Аса Мейірімді, ерекше Рахымды Аллаһтың атымен!
Сәждеге қолмен бару керектігі жайында
Көптеген мұсылмандар сәждеге қалай бару керегін білгісі келіп: «Әуелі тізелерді ме, әлде қолдарды қоямыз ба?», – деген сауалдар қояды. Бұны білгісі келетіндер екі топ ғалымдардың да пікірін білуді қалайды. Екі топ ғалымдар деп айтқан себебіміз - бұл мәселеде ежелден бері келіспеушілік бар. Кейбір ғалымдар сәждеге қолдармен бару керек десе, басқалары керісінше айтады. Тіпті олардың ішінде екі пікірдің қайсы дұрысырақ екенін анықтай алмағандары да болған, мәселен имам ән-Науауи. Алайда бұл «осы мәселеде ақиқат пен дұрысырақ пікір жоқ» деген сөз емес. Ақиқат әрқашан болады, әрі ол жалғыз. Ал түрлі келіспеушіліктер мен қарама-қайшылықтардың оған ешқандай қатысы жоқ, әрі олар шындықты жасыра алмайды. 
Бұған қоса, әрбір мұсылман адам дене құлшылықтарына жататын ең ұлы амал – намазға қатты көңіл бөлуі керек. Оны дұрыс орындауға әрі: «Мені қалай көрсеңдер, дәл солай намаз оқыңдар!» (әл-Бухари 1/155, Муслим 1/295), - деп ескерткен Аллаһ Елшісінің (оған Аллаһтың игілігі мен сәлемі болсын) үлгісіне барынша сәйкес жасауға тырысу қажет. 
Сәждеге қолмен бару керек деген ғалымдар:

Абу Хурайрадан жеткен мына хадисте, әуелі қолдарды жерге қою керектігіне дәлел бар: «Сендерден біреу сәждеге баратын болса, жерге түйе сияқты түспесін. Бірақ алдымен қолдарын, сосын тізелерін қойсын!» (әл-Бухари “әт-Тарихта” 1/139, Абу Дауд 840, ән-Насаи «әт-Тәтбиқта» 1090, Ахмад 2/381, әд-Дәрими 1321).
Сәждеге тіземен бару керек деген ғалымдар:

Бұл хадисте, Пайғамбарымыз (оған Аллаһтың игілігі мен сәлемі болсын): «түйе сияқты түспесін», - деп айтқан, сондықтан, алдымен біз мына бір мәселені анықтап алуымыз қажет: түйе неге түседі: қолдарына ма, әлде тізелеріне ме? Барлығымыз түйенің әуелі алдыңғы аяқтарын, кейін артқы ақтарын түсіретінін білеміз. 

Түйенің төрт аяғын, адамның қолдары мен аяқтарымен салыстырсақ, онда түйенің алдыңғы аяқтары – бұл адамның қолдары, ал артқы аяқтары – адамның тізелері. Демек, Пайғамбар (оған Аллаһтың игілігі мен сәлемі болсын): «түйе сияқты түспесін», - дегенде, бірінші қолдарды емес, бірақ аяқтарды, ал нақтырақ айтқанда тізелерді түсірсін деп бұйырмақшы болды. Сондықтан, Ибн әл-Қайимнің айтуынша, «түйе сияқты түспесін» деп айтып, ал артынша «алдымен қолдарын, сосын тізелерін қойсын!» деген, араб тілі білгірлері үшін ақылға сыймайтын дүние («Зәдул-мә’ад» 1/218). 
Сәждеге қолмен бару керек деген ғалымдар:

Араб тілінің үлкен маманы Ибн әл-Манзур былай деді: «Түйенің тізелері, оның алдыңғы аяқтарында» (“Лисәнул-‘араб” 14/236).
Ибн Сайда: «Барлық төртаяқты жануарлардың тізелері, алдыңғы ақтарында орналасқан», - деді (“әл-Мухкәм” 7/16).

Сондай-ақ әл-Азхари, Файруз Әбади және Ибн Хазм былай деп айтқан: «Түйенің тізелері – бұл алдыңғы аяқтарда орналасқан нәрсе» (“Таһзиб әл-луға” 10/216, “әл-Мухаллә” 4/129).
Бұндай түсінік, сахих (сенімді) хадиспен де расталады. Пайғамбар (оған Аллаһтың игілігі мен сәлемі болсын) және оның жолдасы Абу Бакр хижра (қоныс аудару) жасағанда, Сурақа ибн Мәлик олардың ізінен түсіп, қуғаны жайындағы әйгілігі хадисті естіген шығарсыз. Хадисте айтылғандай, Сурақа оларға енді жетейін деп қалғанда, оның атының алдыңғы аяқтары құмға кіріп кете беретін еді. Сол туралы ол: «Әр (жетіп қалған сайын) менің атымның аяқтары құмға, тізелеріне дейін кіріп кететін»,  - деді (әл-Бухари 1/155). 
Ханафи мазхабының атақты ғалымдарының бірі имам әт-Тахауи Абу Хурайрадан жеткен аталмыш хадиске түсіндірме беріп, былай жазған: «Пайғамбардан (оған Аллаһтың игілігі мен сәлемі болсын) жеткен хабарды, біз анық және мүмкін емес нәрселерді меңзеймейді деп табамыз. Өйткені түйенің тізелері оның алдыңғы аяқтарында орналасқан. Ал адамның тізелері – аяқтарында, жануардан өзгеше. Пайғамбар (оған Аллаһтың игілігі мен сәлемі болсын) осы хадисте, түйе сияқты сәждеге баруды тыйым салып, әуелі қолдарды, сосын тізелерді түсіруді әмір етті. Әрі Аллаһтың мейірімімен, бұл хадисте ешқандай түсініксіз және қарама-қайшы жайттар жоқ!» (Қз.: “Мушкилул-әсар” және “Шарху мә’анил-әсар” 1/254). 

Бұдан қалса, осы сөздерді Пайғамбардың (оған Аллаһтың игілігі мен сәлемі болсын) істері де құптайды. Нәфи`тен жеткен хабарда, Ибн `Умар сәжде жасағанда, әуелі қолдарын, сосын тізелерін түсірген деп айтылады. Сосын Ибн `Умар: «Пайғамбар (оған Аллаһтың игілігі мен сәлемі болсын) дәл осылай жасаған», - деп айтады (әл-Хәким 1/226, әл-Байһақи 2/100, Ибн Хузайма 627, әд-Дарақутни 131).
Бұл хадистің сенімділігін мына имамдар растаған: Ибн Хузайма, әл-Хәким, хафиз әз-Зәһаби, шейх Шәмсул-Хаққ ‘Азим Абади, шейх әл-Әлбани, шейх ‘Абдул-Қадир әл-Арнаут және Шу’айб әл-Арнаут (Қз.: «‘Аунул-Мә’буд» 3/71, «Тәмамул-Минна» 194, «Тахқиқ  Зад әл-мә’ад» 1/216-221).

Имам әл-Байһақи былай деді: «Бұл хадисте, Пайғамбар (оған Аллаһтың игілігі мен сәлемі болсын) сәждеге барғанда, тізеден бұрын қолдарын түсіргеніне дәлел бар» (Қз.: «Сунанул-кубра» 2/100).
Сәждеге тіземен бару керек деген ғалымдар:

Уәил ибн Хужар былай деді: «Мен Аллаһ Елшісінің (оған Аллаһтығ игілігі мен сәлемі болсын) сәждеге барғанда, алдымен тізесін, сосын барып қолдарын жерге қойғанын көрдім» (Абу Дауд 2/68, әт-Тирмизи 268, Ибн Мәжаһ 882).
Бұл хадиске көптеген ғалымдар сүйенген, олардың қатарында ханафилер, шафи`илер, Ибн әл-Қайим, Ибн Баз, Ибн `Усаймин бар. 
Сәждеге қолмен бару керек деген ғалымдар:

Бұл хадис әлсіз болып табылады. Оны әлсіз деп атаған имамдар мыналар: имам әд-Дарақутни, имам ән-Насаи, имам әл-Байһақи, имам Абу Бакр ибн әл-‘Араби, шейх әл-Әлбани, шейх ‘Абдул-Қадир әл-Арнаут және Шу’әйб әл-Арнаут. (Қз.: «’Аридәтул-әхуәзи» 2/68, «Ируәул-ғалил» 2/78, «Тахқиқ  Зад әл-мә’ад» 1/216-221).
Тіпті, қарама-қайшы пікірді ұстанған, шейх Ибн `Усейминнің өзі былай деген: «Алайда бұл хадис жайында көптеген ғалымдар сын айтып: “Ол әлсіз болып табылады”, - деді» (Қз.: «Шархул-Мумти`» 3/ 110).
Сәждеге тіземен бару керек деген ғалымдар:

Уәил ибн Хужардың хадисінде әлсіздік болған күнде де, ол сәждеге барғанда, әуелі тізелерді қою керек деген хадистердің себебімен күшейеді.
Сәждеге қолмен бару керек деген ғалымдар:

Біріншіден, Уәилдің де, басқалардың хадисі өте әлсіз болып табылады. Олар бірін-бірі күшейте алмайды. Сонымен бірге, олар сахих хадистерге қайшы келіп тұр.
Екіншіден, тіпті Уәилдің хадисі сахих болғанда, онда біз Пайғамбардың (оған Аллаһтың игілігі мен сәлемі болсын) сөздерін алға қояр едік. Өйткені егер Аллаһ Елшісінің (оған Аллаһтың игілігі мен сәлемі болсын) сөздері мен істері қарама-қайшы келіп тұрса, онда оның сөздері алға қойылады. 
Имам әш-Шәукани былай деді: «Абу Хурайраның осы хадисін алға қою керек, өйткені онда Пайғамбардың (оған Аллаһтың игілігі мен сәлемі болсын) сөздері айтылған, ал Уәилдің хадисінде оны істері жеткізілген. Бірақ (дәлел келтіргенде) Пайғамбардың (оған Аллаһтың игілігі мен сәлемі болсын) сөздері оның істерінен алдын қойылады» (Қз.: “Нәйлул-әутар” 2/283).
Бұл хадистің түсіндірмесінде шейх Ахмад Шәкир де осыған нұсқаған (Қз.: “Шарх Сунан әт-Тирмизи” 2/59).

Сәждеге тіземен бару керек деген ғалымдар:

Шейх Ибн `Усаймин былай деген: «Кейбір ғалымдар «түйе сияқты түспесін» деген сөздер «түйе түсетін нәрсеге түспесін» деген мағынаны білдіреді деп ойлайды және Пайғамбар (оған Аллаһтың игілігі мен сәлемі болсын) адамға тізесіне түсуді тыйым салған, сол үшін әуелі қолдарды жерге қою керек деп есептейді. Алайда екі сөздің арасында анық айырмашылық бар. «Түйе сияқты түспесін» деген тыйым – бұл сондай кейіптен, сипаттан қайтару. Өйткені «сияқты» деген сөз ұқсауды білдіреді. Ал егер де (хадисте) «түйенің түсетініне түспеңдер» деп айтылғанда, онда оның түсетін нәрсесіне түсу тыйым салынған боп саналар еді. Сонда: тізеге түспеу керек, өйткені түйе тізеге түседі, сондықтан бірінші қолдарды түсіру керек (деп айтуға болатын еді)» (Қз.: «Шархул-Мумти`» 3/ 111).
Сәждеге қолмен бару керек деген ғалымдар:

Абу Хурайра былай деген: «Ешқайсыларың тізелеріне түйе сияқты түспесін». Бұл хабарды сенімді иснадпен жеткізген имам Абу әл-Қасим әс-Сарақусти: «Бұл жерде сәжде туралы айтылуда» (Қз.: «Ғарибул-Хадис» 1/70).

Бұл асардың сенімділігін шейх әл-Әлбани, шейх Абдул-Қадир әл-Арнаут және Шу'әйб әл-Арнаут растаған.
Сонымен, Абу Хурайра не туралы айтып жатыр: тізеге түсу жайында ма, әлде түйенің кейіпі жайында ма?

Сәждеге тіземен бару керек деген ғалымдар:

Бұл пікірді ғалымдардың көбісі ұстанған: `Умар ибн әл-Хаттаб деген сахаба, Абу Ханифа, имам әш-Шәфи`и және пікірлерінің бірінде имам Ахмад. 
Сәждеге қолмен бару керек деген ғалымдар:

Бұл пікірді имам Мәлик ұстанған, тағы да бұл имам Ахмадтың кең тараған пікірлерінің бір болып табылады. Сондай-ақ, бұл мухаддистердің көпшілігі ұстанған пікір. Имам Абу Дауд: «Бұл хадис ғалымдарының пікірі», - деген (Қз.: “Субулус-сәләм” 1/263).
Имам әл-Ауза`и былай айтқан: «Мен сәжде жасағанда, қолдарын тізелерінен бұрын қойған адамдарды (таби`ун) көрдім» (әл-Мәруази “әл-Мәсаил” 1/147, иснады сахих).
